
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৯৪
সোনার তরী





আমার পৃথিবী তুমি

বহু বরষের। তোমার মৃত্তিকা-সনে

আমারে মিশায়ে লয়ে অনন্ত গগনে

অশ্রান্ত চরণে করিয়াছ প্রদক্ষিণ

সবিতৃমণ্ডল অসংখ্য রজনীদিন

যুগযুগান্তর ধরি; আমার মাঝারে

উঠিয়াছে তৃণ তব, পুষ্প ভারে ভারে

ফুটিয়াছে, বর্ষণ করেছে তরুরাজি

পত্রফুলফল গন্ধরেণু। তাই আজি

কোনোদিন আনমনে বসিয়া একাকী

পদ্মাতীরে, সম্মুখে মেলিয়া মুগ্ধ আঁখি,

সর্ব অঙ্গে সর্ব মনে অনুভব করি—

তোমার মৃত্তিকা-মাঝে কেমনে শিহরি

উঠিতেছে তৃণাঙ্কুর, তোমার অন্তরে

কী জীবনরসধারা অহর্নিশি ধরে

করিতেছে সঞ্চরণ, কুসুমমুকুল

কী অন্ধ আনন্দভরে ফুটিয়া আকুল

সুন্দর বৃত্তের মুখে, নব রৌদ্রালোকে

তরুলতাতৃণগুল্ম কী গূঢ় পুলকে

কী মূঢ় প্রমোদরসে উঠে হরষিয়া

মাতৃস্তনপানশ্রান্ত পরিতৃপ্তহিয়া

সুখস্বপ্নহাস্যমুখ শিশুর মতন।

তাই আজি কোনোদিন শরৎকিরণ

পড়ে যবে পঞ্চশীর্ষ স্বর্ণক্ষেত্র-’পরে,

নারিকেলদলগুলি কাঁপে বায়ুভরে

আলোকে ঝিকিয়া, জাগে মহাব্যাকুলতা—

মনে পড়ে বুঝি সেই দিবসের কথা

